
Svim medijima – dostavlja se

Politički pritisci na pravosuđe moraju prestati!
Nosioci najviših državnih funkcija kroz pritiske na rad pravosuđa pokazali da se politički interesi stavljaju iznad provođenja zakona i građanima direktno poručili da zakonske procedure nisu jednake za sve

Sarajevo, 29. januar 2016. – Transparency International u Bosni i Hercegovini (TI BiH) najoštrije osuđuje pritiske na pravosuđe, koji je posljednjih nekoliko dana dosegao vrhunac izjavama nosilaca najviših državnih funkcija, kojima se direktno nastoji uticati na odluke i rad pravosuđa i stvara atmosfera pravne nesigurnosti.
Posebno su zabrinjavajuće izjave članova Predjsedništva BiH, u kojima se osuđuju institucije pravosuđa, pozivaju da mijenjaju svoje odluke i optužuju da narušavaju vladajuću koaliciju. Na ovaj način nosioci najviših državnih funkcija izlaze iz okvira svojih nadležnosti, uzimajući tužilačke i sudijske ingerencije u svoje ruke. 
TI BiH postavlja pitanje kako predstavnici vlasti mogu govoriti o pravnoj državi, ako se međustranački i koalicioni odnosi stavljaju iznad provođenja zakona i građanima direktno poručuju da zakonske procedure nisu jednake za sve. Time dodatno produbljuju nepovjerenje građana u rad pravosuđa, vodeći se ličnim i partijskim interesima i daju legitimitet miješanju u rad pravosuđa.

U demokratskoj zemlji, u kojoj postoji prinicip vladavine prava, apsolutno je nedopustivo da nosioci državnih funkcija upotrebljavaju svoju poziciju i moć da ostvare neprimjeren uticaj na rad pravosudnih institucija. U konačnici, takvo ponašanje predstavlja krivično djelo.

TI BiH apeluje da se pravosudnim institucijama osigura prostor za nesmetano djelovanje u skladu sa zakonom, bez obzira protiv koga se vode postupci. U protivnom će se dati legitimitet bilo kome u budućnosti da dovodi u pitanje odluke pravosuđa i diskredituje njegov rad, što je veoma opasno za funkcionisanje cjelokupnog ustavnog poretka.

TI BiH isto tako poziva predstavnike međunaordnih misija u zemlji da pruže podršku radu pravosudnih institucija, te da se nedvosmisleno ograde od pojedinaca iz vlastitih redova koji su se u javnosti dovodili u vezu sa eventualnim nezakonitostima, te javno podržavali političke pritiske na pravosudne institucije.

